Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu'n bwydo'r pum mil - Mathew 14:13-21

Cafodd pawb ddigon i'w fwyta, a dyma nhw'n codi deuddeg llond basged o dameidiau oedd wedi eu gadael dros ben. (Mathew 14:20)
Rwyt ti’n gweld, does dim byd sy’n amhosib i Dduw ei wneud." (Luc 1:37)

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu tin o sardines a 5 rhôl fara, menyn, cyllell, platiau.

.....

Faint o weithiau dych chi’n cael rhywbeth i’w fwyta mewn diwrnod arferol? Pwy sydd am ddweud wrth bawb be gawson nhw i’w fwyta ddoe? (Gadael i’r plant ymateb).

Pwy sy’n hoffi bwyd? Pawb! Beth ydy eich hoff math o fwyd? Dw i’n hoffi ...... Ond mae’n rhaid i mi ddweud mai’r bwyd a’r diod gorau ydy’r bwyd a’r diod dw i’n ei gael pan dw i wir, wir eisiau bwyd! Weithiau, os ydw i’n brysur iawn, iawn neu wedi codi braidd yn hwyr dw i’n mynd heb frecwast a chinio. Erbyn tri o’r gloch y pnawn dw i jyst a llwgu. Mae’r bwyd dw i’n ei gael pan dw i jyst a llwgu yn flasus iawn! Faint ohonoch chi sydd wedi chwarae yn yr ysgol ar ddiwrnod poeth....dych chi wedi rhedeg a rhedeg a dych chi wir yn sychedig. Mae’r ddiod dych chi’n ei chael adeg hynny, pan dych chi wir ei angen o, yn grêt yn tydi!

Mae cael digon o fwyd yn bwysig iawn i ni i gyd. Mae’r Beibl yn rhoi hanes Iesu Grist yn bwydo pum mil o bobl. 

Iesu'n bwydo'r pum mil

Roedd yna dyrfa fawr o bobl wedi dilyn Iesu. Roedd o’n teimlo trueni drostyn nhw a.... iachaodd y rhai oedd yn glaf. 
15 Roedd hi'n dechrau nosi, felly dyma’r disgyblion yn dod ato a dweud, "Mae'r lle yma'n anial ac mae’n mynd yn hwyr. Anfon nhw i ffwrdd, iddyn nhw gael mynd i'r pentrefi i brynu bwyd." 
16 Atebodd Iesu, "Does dim rhaid iddyn nhw fynd i ffwrdd. Rhowch chi rywbeth i’w fwyta iddyn nhw." 
17 Medden nhw wrtho, "Dim ond pum torth fach a dau bysgodyn sydd gynnon ni."
18 "Dewch â nhw i mi," meddai. 19 A dwedodd wrth y bobl am eistedd i lawr ar y glaswellt. Wedyn cymerodd y pum torth a'r ddau bysgodyn ac offrymu gweddi o ddiolch i Dduw. Torrodd y bara a rhoi’r torthau i'w ddisgyblion, a dyma’r disgyblion yn eu rhannu i'r bobl. 20 Cafodd pawb ddigon i'w fwyta, a dyma nhw'n codi dweuddeg llond basged o dameidiau oedd wedi eu gadael dros ben. 21 Roedd tua pum mil o ddynion wedi cael eu bwydo, heb sôn am wragedd a phlant!
Pwy sy’n cofio beth wnaeth o ei ddefnyddio i fwydo’r holl bobl yna? (clic ar y ppt). Pum torth a dau bysgodyn. 

Dw i wedi penderfynu bwydo pawb sydd yma hefyd. Dw i wedi dod a sardines a rholiau bara. (Paratowch y rholiau; cyfrwch 2 sardine a’u torri i mewn i ddarnau llai). Faint o bobl sydd yma? (gwnewch 5 rhôl sardine ).

Mmmm! Mae yna fwy na 5 o bobl yma. Be fedra i wneud? Da iawn, mi wna i dorri’r rholiau yn llai. (Torrwch y rholiau yn llai a llai....naill ai wnewch chi byth cael digon i bawb neu fe gewch chi ddarn bach iawn i bawb – does dim gwahaniaeth. Esboniwch y sefyllfa i’r plant.)

Faint o bobl wnaeth Iesu fwydo gyda 5 torth a dau bysgodyn? Faint o bobl sydd yma? O diar! Be sydd o’i le hefo fi! 

(Clic ar y ppt) Mae’r Beibl yn dweud mai nid tamaid bach, bach o fwyd gafodd pawb, ond,

Cafodd pawb ddigon i'w fwyta, a dyma nhw'n codi deuddeg llond basged o dameidiau oedd wedi eu gadael dros ben. (Mathew 14:20)

Pan wnaeth Iesu fwydo’r pum mil, cawson nhw hen ddigon i’w fwyta. Dydi fy rholiau sardines i ddim wedi mynd yn bell iawn nac ydyn! Be ydy’r gwahaniaeth felly?

Y gwahaniaeth ydy Iesu Grist. Iesu Grist oedd Duw wedi dod i’r byd yn ddyn. Daeth o i lawr o’r nefoedd i fyw hefo pobl normal, cyffredin fel chi a fi. Mab Duw, gyda’r un pwerau a gallu â Duw ei hun, oedd Iesu Grist. 

Dydw i ddim yn gallu bwydo (y nifer sy’n bresennol) ond mae’r Beibl yn dweud yn glir, nad oes dim byd sy’n amhosib i Dduw ei wneud.

Cofiwch hynna heddiw – does dim byd sy’n amhosib i Dduw ei wneud.

Beth am ddweud y geiriau hefo fi...”... does dim byd sy’n amhosib i Dduw ei wneud.”

Gweddi

Diolchwn dy fod ti’n Dduw nerthol a chryf sy’n gallu gwneud gwyrthiau. Rwyt ti’n gallu bwydo pum mil o bobl, a rwyt ti’n gallu tawelu stormydd. Diolch i ti am ddanfon Iesu Grist i’n byd i fyw yng nghanol pobl fel ni. Dyn ni’n diolch i ti ein bod ni’n gallu dysgu mwy amdanat ti wrth edrych ar fywyd Iesu, dy annwyl Fab. Helpa ni i gofio mor rhyfeddol wyt ti, ein Duw, ac nad oes dim byd sy’n amhosib i ti ei wneud. Amen.

